ლექცია 3
კულტურა - კომუნიკაცია - ენა
1. აქვთ თუ არა ცხოველებს კულტურა?

დედამიწაზე არსებული 10 მილიონზე მეტი ბიოლოგიური სახეობიდან ზოგიერთი უფრო ახლოს დგას  ადამიანთან, ვიდრე სხვა. მაგალითად, ჩვენ დნმ-ის 40% საერთო გვაქვს მატლთან, 60% – ქათამთან, 80% – თაგვთან, და თითქმის 95%-ზე მეტი – ადამიანის მსგავს მაიმუნებთან.

ადამიანებს მსგავს მაიმუნებს შორის ადამიანისგან ყველაზე დაშორებული ორანგუტანგია, მასთან დნმ-ს მხოლოდ 96,4% გვაქვს საერთო; შემდეგ მოდის გორილა, რომელთანაც დნმ-ს 97,7% ვიზიარებთ; და ბოლოს, შიმპანზეებთან ეს მაჩვენებელი 98,4% აღწევს.

ამრიგად, ბიოლოგიურად ჩვენი უახლოესი ნათესავები ადამიანის მსგავსი მაიმუნები არიან. მანამდეც, სანამ მეცნიერებისათვის დნმ-ის შესახებ გახდებოდა ცნობილი, ადამიანმა იცოდა, რომ ადამიანის მსგავსი მაიმუნები ძალიან გვგავდნენ, მათ ბევრი რამ შეეძლოთ გაეკეთებინათ ისე, როგორც ჩვენ, ხან კი - უკეთაც. ექპერიმენტებმა ცხადყო, რომ მათი მყისიერი/ხანმოკლე მეხსიერება გაცილებით უკეთესია, ვიდრე ადამიანის, საგანგებო წვრთნის შემთხვევაში, მათ შეუძლიათ გაიგონ ასობით სიტყვის მნიშვნელობა, ახერხებენ უფრო რთული იარაღების გამოყენებას, ვიდრე გვეგონა.

ერთი შეხედვით, მაიმუნებისაგან ყველაზე მეტად გარეგნობით განვსხვავდებით. მაგრამ ადამიანისა და შიმპანზეს 5 თვის ემბრიონის გარჩევა ძალიან რთულია, მათი ჩონჩხი და გულისცემაც კი სრულიად ერთნაირია. დაბადების შემდეგაც ახალშობილები მსგავსი არიან. პატარა შიმპანზეს სხეული დაახლოებით 5 მილიონი ღერი თმით არის დაფარული. თუ ახალშობილ ბავშვს  დავაკვირდებით, მის სხეულზეც შევამჩნევთ თმებს და, რა გასაკვირიც არ უნდა იყოს, მათი რაოდენობაც ისეთივეა, როგორც შიმპანზის, უბრალოდ, ადამიანის თმა უფრო თხელი და მოკლეა.

მსგავსებები ამით არ ამოიწურება. აღმოჩნდა, რომ ადამიანის მსგავს მაიმუნებს შეუძლიათ გამოამჟღავნონ სიკეთე ან თანაგრძნობა. მაგალითად, ჯგუფის წევრები თანაგრძნობას იჩენენ ბრძოლაში დაშავებული შიმპანზის მიმართ, ისინი ზრუნავენ მასზე, აჩვენებენ, რომ ესმით მისი ტკივილი. ჩიკაგოს ზოოპარკში სამი წლის ბიჭი გორილების ვოლიერში ჩავარდა და გონება დაკარგა. ის გორილების გარემოცვაში აღმოჩნდა, რომლებიც 100 კილოგრამზე მეტს იწონიდნენ. მდედრმა გორილამ ბიჭი აიყვანა და ნაზად დაარწია, თითქოს ის მისიანი ყოფილიყოს. ეს ძალიან „ადამიანური” შემთხვევა იყო, თუმცა, ცხადია, ჩვენ არ ვიცით, რა მოტივები ამოძრავებდა ამ დროს გორილას.

მაქს პლანკის ინსტიტუტის ევოლუციური ანთროპოლოგიის ინსტიტუტის თანამშრომლებმა ექსპერიმენტის შედეგად აღმოაჩინეს, რომ სივრცითი ორიენტაციის უნარი ადამიანებს და ადამიანის მსგავს მაიმუნებს თანაბრად აქვთ განვითარებული, თუმცა ამ უკანასკნელთ იგი უფრო ადრე უვითარდებათ. ამის ახსნა იმით შეიძლება, რომ ბავშვები უფრო მეტად და დიდხანს არიან უფროსებზე დამოკიდებული და არ საჭიროებენ სივრცეში დამოუკიდებელ ორიენტაციას მტრისგან თავდასაცავად ან საკვების მოპოვების მიზნით.

და მაინც,  მიუხედავად ამ მსგავსებისა, ადამიანის მსგავსი მაიმუნი ისევ ხიდან ხეზე ხტის, ადამიანი კი კოსმოსში მოგზაურობს.

რა არის ამის მიზეზი? რა გვაქვს ჩვენ ისეთი, რაც მათ არ აქვთ? რა არის დნმ-ს ის 1,6%, რაც ჩვენ ადამიანად გვქმნის?

რა განასხვავებს ადამიანს დანარჩენი სახეობებისაგან, მათ შორის, ადამიანის მსგავსი მაიმუნებისაგან? რა თქმა უნდა, ტვინი. ადამიანის თავის ტვინი სამჯერ უფრო დიდია და მას დამახსოვრების უნიკალური უნარი აქვს. ადამიანისა და მისი ბიოლოგიური ნათესავების ყველაზე მნიშვნელოვანი განმასხვავებელი ენაა - მეტყველების უნარი, რომელიც ჩვენმა შორეულმა წინაპრებმა დაახლოებით 200 000 წლის წინ შეიძინეს. სწორედ ამ პერიოდიდან იღებს სათავეს თანამედროვე ადამიანის სახეობა - ჰომო საპიენსი. ენა არის ის იარაღი, რომელიც შესაძლებელს ხდის კომუნიკაციას, სწავლასა და სწავლებას, გამოცდილების გაზიარებას,  თანამშრომლობას.

ზოგიერთი მეცნიერის აზრით, ადამიანების კულტურა, თუ არ ჩავთვლით ენას, რომელიც მართლაც უნიკალურია, მხოლოდ ხარისხით განსხვავდება ცხოველების ტრადიციებისაგან. კულტურის მკვლევრები ამ აზრს არ იზიარებენ და თვლიან, რომ ადამიანი არ შეიძლება წარმოვიდგინოთ ასე მარტივად: შიმპანზე + ენა.

ცხოველებს არ აქვთ არც ისტორია და არც კულტურა.

ისტორია არის თანმიმდევრული ფაქტები და მოვლენები სახეობათა ცხოვრებაში, რომელთა განმავლობაში თავად ეს სახეობები ბიოლოგიურად  უცვლელი რჩებიან. ისტორიის ქონა ნიშნავს იმას, რომ ჯგუფი/ერთობა გარდაქმნის გარემოს და, მასთან ერთად, საკუთარ თავსაც. ტექნიკურ და ტექნოლოგიურ მიგნებებს თან ახლდა სოციალური, ეკონომიკური, პოლიტიკური და კულტურული ცვლილებები ადამიანთა საზოგადოების ცხოვრებაში. მაგალითად, ადამიანის მიერ მუდმივი საცხოვრებლის აგებამ მნიშვნელოვანი გავლენა იქონია ოჯახსა და სოციალური ურთიერთობების სხვა სფეროებზე. რაც შეეხება შიმპანზეებს, მართალია, სულ ასიოდე წელია, რაც მათ საგანგებოდ სწავლობენ, მაგრამ  მეცნიერები ასკვნიან, რომ მათ ცხოვრებაში ისტორიული მნიშვნელობის რაიმე ცვლილება არ მომხდარა და ისინი ისევე ცხოვრობენ, როგორც ასეულ ათასობით წლის წინ: ისეთივე საცხოვრებელში, ისეთივე, გენეტიკურად განპირობებული წესებით.

ყველა ცოცხალი არსებისათვის მნიშვნელოვანია თაობათა შორის ინფორმაციისა და გამოცდილების გაცვლა, ანუ ახალგაზრდების აღზრდა. ინფორმაცია გადაეცემა მშობლიდან შვილს, გამოცდილიდან - გამოუცდელს, უფროსიდან - უმცროსს. ყველაზე მარტივ საფეხურზე ინფორმაციის გადაცემა მხოლოდ ინსტინქტის დონეზე ხდება: მაგალითად, ვირთაგვა საკვებად ირჩევს იმას, რასაც სუნით დედის რძეს ამსგავსებს. მეორე საფეხურზე ინფორმაციის მიმღები „დაინტერესებულია“ მისი მიღებით, ინფორმაციის გადამცემი კი „გულგრილია“ მისადმი. ამას იმიტაციას ან დაკვირვებით სწავლას უწოდებენ. მაგალითად, მაიმუნი ან ბავშვი აკვირდება უფროსს და ამ გზით „სწავლობს“. ყველაზე მაღალ საფეხურზე კი ინფორმაციის მიმღებიცა და გამცემიც მიზანმიმართულად მოქმედებენ: როგორც იმიტაციის შემთხვევაში, ინფორმაციის მიმღები აკვირდება უფროსს/გამოცდილს, მაგრამ ეს უკანასკნელიც აკვირდება მიმღების ქცევას და უსწორებს, თუ ის ვერ ახერხებს შესაბამისად მოქმედებას. ეს არის პედაგოგიკა და იგი მხოლოდ ადამიანებში გვხვდება. პედაგოგიკა მოიცავს დაკვირვებას, შეფასებას და ჩარევას.

მაგალითად, კატას მიჰყავს თაგვი კნუტებთან, რომლებმაც შემდეგ სულ უფრო და უფრო მეტი წარმატებით უნდა შეძლონ თაგვზე ნადირობა. არის თუ არა ეს პედაგოგიკა? _ არა, რადგან კატა არ ამჟღავნებს დაინტერესებას შედეგით. თუ კნუტი ვერ ახერხებს თაგვზე ნადირობას, ხომ არ მისცემს მას მშობელი “დამატებით” თაგვს, რათა იგი თავის და-ძმებს დაეწიოს?

მეცნიერებს არა აქვთ მონაცემები იმის შესახებ, რომ ცხოველები აფასებენ შვილების ქცევას და ცდილობენ “წვრთნის” მოწესრიგებას. აღწერილია შემთხვევა, როცა შინაურმა კატამ დაიჭირა კნუტის მიერ გაშვებული თაგვი და დაუბრუნა მას, მაგრამ ეს იყო რეაქცია თაგვზე და არა კნუტზე. შიმპანზეები ამჟღავნებენ რაღაც მსგავსს პედაგოგიკასთან, მაგრამ არა ველურ ბუნებაში, არამედ მხოლოდ ტყვეობაში. კიდევ ერთი განსხვავება: სხვა სახეობებში წვრთნა  შემოფარგლულია, ძირითადად, საკვების მოპოვებით, ადამიანური პედაგოგიკა კი მრავალ სფეროს მოიცავს. იგი მიზნად ისახავს არა მხოლოდ არსებული ჩვევებისა და გამოცდილების გადაცემას, არამედ განსაკუთრებული ნიჭით დაჯილდოებული ინდივიდების მიღწევათა შენარჩუნება-გადაცემასაც.

და ბოლოს, ადამიანს, ყველა სხვა ცოცხალი არსებისაგან განსხვავებით, ახასიათებს ეჭვი  და რწმენა, რაც კულტურის - ადამიანის სპეციფიკური მახასიათებლის - საფუძველია.

2. ცხოველთა კომუნიკაცია. ბგერითი სისტემები

კომუნიკაცია - ლათინური სიტყვიდან communicare - საყოველთაოდ გახდომა. კომუნიკაცია არის კავშირის დამყარების, ცოდნის ან ინფორმაციის გადაცემის პროცესი ორ ან მრავალ ინდივიდს, ჯგუფს თუ კულტურას შორის. 

ცხოველთა არც ერთი სახეობა არ სარგებლობს კომუნიკაციის ისეთი რთული ფორმით, როგორიცაა ადამიანთა ენა. საკომუნიკაციო სისტემებს, რომლებსაც ცხოველები (მაგალითად, მაიმუნები, დელფინები, სპილოები და სხვ.) იყენებენ, ბგერითი სისტემები ეწოდება. ისინი მოიცავენ ბგერათა შეზღუდულ რაოდენობას, რომლებიც განსხვავდება ინტენსიურობით და ხანგრძლივობით. ენასთან შედარებით, ისინი გაცილებით ნაკლებ მოქნილია. როდესაც ცხოველებს ერთდროულად ემუქრებათ, ვთქვათ, ფიზიკური ან საკვების დაკარგვასთან დაკავშირებული საფრთხე, მათ შეუძლიათ მხოლოდ ერთი ბგერითი სიგნალის გამოცემა; ისინი ვერ აერთიანებენ ბგერებს და არ შეუძლიათ ერთი კონკრეტული სიგნალით ორივე საფრთხეზე მინიშნება.

ადამიანის მსგავსი მაიმუნები იყენებენ ბგერით სისტემებს, მაგრამ მათი შეძახილები არ შეიძლება მივიჩნიოთ სიტყვებად. ყველა მცდელობამ, მაიმუნებისთვის სალაპარაკო ენა ესწავლებინათ, აჩვენა, რომ მათი ენობრივი შესაძლებლობები მწირია. 1950-იან წლებში ამერიკელთა ოჯახმა გაზარდა შიმპანზე, სახელად ვიკი, როგორც საკუთარი ოჯახის წევრი, მაგრამ, მიუხედავად ამისა, მან მხოლოდ ოთხი სიტყვის სწავლა შეძლო (“mama”, “papa”, “up” და “cup”). 

მაიმუნთა გარკვეულ სახეობებს (შიმპანზეებს და გორილებს) აქვთ ელემენტარული ენობრივი შესაძლებლობები. მეცნიერთა მიერ ჩატარებული ცდები აჩვენებს, რომ მათ შეუძლიათ ჟესტების ენის საფუძვლების შესწავლა და გამოყენება, თუმცა ეს ადამიანების ჩარევის შედეგად ხდება და არა ბუნებრივად. მაგალითად, გასული საუკუნის 60-იან წლებში შიმპანზეს შეასწავლეს ამერიკული ნიშნების ენა, პირველ ეტაპზე შიმპანზემ თანდათანობით შეისწავლა 100-ზე მეტი ნიშანი, რომლებიც ინგლისური სიტყვების ანალოგიებს წარმოადგენდნენ, შემდეგ კი, მათი კომბინირების შედეგად, შეძლო ელემენტარული წინადადებების აწყობა. იგი გაბრაზებისას იყენებდა შეძენილ ცოდნას და სხვა მაიმუნებს შეურაცხმყოფელი „გამოთქმებით“ მიმართავდა, ვთქვათ -  „ბინძური მაიმუნები“ და ა.შ.

თანამედროვე ექსპერიმენტებმა აჩვენა, რომ მაიმუნებს შეუძლიათ ისწავლონ ენის ცალკეული ელემენტები და არა საუბარი.

3. ენა და მეტყველება
როგორც უკვე ვნახეთ, ადამიანს სხვა ბიოლოგიური სახეობებისაგან, უპირველესად, ენა  და მეტყველების უნარი გამოარჩევს. მისი მეშვეობით ადამიანები ერთმანეთთან ურთიერთობას ამყარებენ, სწავლობენ და ასწავლიან, თანამშრომლობენ, გამოცდილებას გადასცემენ.

ენა კომუნიკაციის უმთავრესი საშუალებაა. ენის მეშვეობით კომუნიკაციას ვერბალურ (სიტყვიერ) კომუნიკაციას უწოდებენ. თუმცა ენა არ არის კომუნიკაციის ერთადერთი საშუალება. არსებობს აგრეთვე უსიტყვო ანუ არავერბალური კომუნიკაცია - ჟესტების, პოზის, მიმიკის, მზერის, გამომეტყველების მეშვეობით. თვით საუბარიც - ვერბალური კომუნიკაცია - შეიცავს არავერბალურ ელემენტებს, მაგალითად, სიტყვებზე არანაკლებს გვეუბნება ხმის ინტონაცია, რიტმი, ხმის ტემბრი, ჟესტიკულაცია.

ენა ინფორმაციის დაგროვების, სწავლებისა და სწავლის ყველაზე ეფექტური, ყველაზე ტევადი საშუალებაა. ცხოველთა საკომუნიკაციო სისტემებისაგან ენა, პირველ რიგში, იმით განსხვავდება, რომ ადამიანი მას ბიოლოგიური მემკვიდრეობის სახით კი არ იღებს, არამედ სწავლობს. შესაბამისად, ენობრივი კომუნიკაცია, თითქმის სრულად, სწავლებაზეა დაფუძნებული.

ენა, როგორც კომუნიკაციის ძირითადი საშუალება, კაცობრიობის ევოლუციის შედეგად ჩამოყალიბდა. იგი არ გაჩენილა უცებ, ისტორიის ერთ კონკრეტულ ეტაპზე, არამედ ათასწლეულების მანძილზე ვითარდებოდა. განვითარების რომელიღაც საფეხურზე ჩვენმა წინაპრებმა დაიწყეს ბგერების კომბინირება. გაჩნდა დანაწევრებული მეტყველება. ბგერითი სისტემები, რომლებსაც ჩვენი წინაპრები იყენებდნენ, თანდათანობით ჩამოყალიბდა ენებად.

ენა სიმბოლოთა სისტემაა. ამ სიმბოლოთა - სიტყვების - მნიშვნელობა გაზიარებულია კონკრეტული საზოგადოების წევრთა მიერ, სხვაგვარად რომ ვთქვათ, გასაგებია ამ საზოგადოების წევრებისათვის. როგორც ენათმეცნიერები ვარაუდობენ, დღეს მსოფლიოში დაახლოებით 5-6 ათას სხვადასხვა ენაზე ლაპარაკობენ.

ენა არ არის ერთხელ და სამუდამოდ ჩამოყალიბებული სისტემა, ისტორიულ და სოციალურ ცვლილებებთან ერთად, იგი მუდმივად იცვლება და ვითარდება. ჩნდება ახალი სიტყვები, იცვლება მათი მნიშვნელობა. მაგალითად, რეგვენი ძველ ქართულში ახალგაზრდასა და გამოუცდელს ნიშნავდა, დღეს კი სულელის, ბრიყვის მნიშვნელობით გამოიყენება. იცვლება არა მარტო ლიტერატურული (ოფიციალური) ენა, არამედ ყოფითი მეტყველებაც: ჟარგონი, რომელსაც თქვენი მშობლები იყენებდნენ, შესაძლოა, თქვენთვის სრულიად გაუგებარი იყოს. 

 შეიძლება ითქვას, რომ ენა კულტურის სარკეა: იგი ასახავს კულტურაში არსებულ ყველა  წარმოდგენას, შეხედულებას, დამოკიდებულებას, ტრადიციას. თითოეული ჩვენგანი სამყაროს აღიქვამს მშობლიური ენის მეშვეობით, რომელშიც თავმოყრილია თაობათა ცოდნა და გამოცდილება. 

ნიშნების ენა

ადამიანები ხშირად იყენებენ ნიშანთა ენას. მათ რიცხვს განეკუთვნება ის სისტემებიც, რომლებითაც სმენადაქვეითებული და მეტყველების უნარს მოკლებული ადამიანები სარგებლობენ კომუნიკაციის პროცესში. ეს სისტემები მოიცავს საბაზისო ჟესტიკულაციების შეზღუდულ რაოდენობას, რომელიც სალაპარაკო ენაში გამოყენებულ ბგერებს შეესაბამება. მათი კომბინირების შედეგად ყალიბდება სიტყვები და მნიშვნელობები.

არსებობს საერთაშორისოდ აღიარებული ნიშანთა სისტემები, რომელთა გარეშე თანამედროვე მსოფლიოში ადამიანთა ურთიერთობა ძალიან ძნელი იქნებოდა; ისინი თანაბრად გასაგებია ქართველისა და ფრანგისთვის, ჩინელისა და ბრაზილიელისთვის - ყველასთვის, ვინც საქმიანი ან დიპლომატიური მისიით, სასწავლებლად, სამუშაოდ თუ ტურისტად მოგზაურობა უწევს.

და ბოლოს, ნიშანთა სისტემებს განეკუთვნება სხვადასხვა მეცნიერებაში გამოყენებული სიმბოლოები, რომელთაც  ასევე საყოველთაოდ აღიარებული მნიშვნელობა აქვს, სანოტო სისტემა და სხვ.                                                   

